
రోరుచుకొను డనిఁ పలుకుచుఁ

దారను నెడఁబాసి తుహినధాముఁడు వెడలెన్.

	చ.	
అటువలె నంటుకాఁడు చని నంత నెలంత దురంతచింతచేఁ

బొటపొట బాష్పముల్దొరుఁగఁ బొక్కుచు స్రుక్కుచు దిక్కులేనిత్రొ

క్కటదిట మాఱ మారవిశిఖమ్ము లురమ్మునఁ దూఱి పాఱఁగాఁ

ద్రుటిఘటికాసహస్ర మయి తోఁపఁగ నాపఁగరానికాఁకతోన్.

	సీ.	
కొండ పైఁ బడినట్లు కొంత సే పేమియు

        నన లేక మిన్ను గన్గొనుచు నుండు

మిగుల వెక్కస మైనమీనాంకుశిఖపొగ

        ల్వెలికిఁ దార్చినరీతి వెచ్చ నూర్పు

విరహంపుఁ బెనునీటివెల్లువ కెదు రీఁది

        నట్లుగాఁ జేతు లిట్టట్టు వైచు

ధనముఁ గోల్పోయిన దారిగాఁ బుప్పొడి

        మే నంట విరిపాన్పుమీఁదఁ బొరలుఁ



	 





	గీ.	
గొలఁకులను జాఱుకన్నీటి గోట మీటుఁ

దొడరి యడిగెడునిల్లాండ్రతోడ మాటుఁ

జింతను జెమర్పు చెక్కిటఁ జేయమర్చు

ననలవిలుకానిపటుధాటి నవ్వధూటి.



	 29





	గీ.	
ఇందు రమ్మన్న మాటల చంద మన్న

నదిగొ నెలవంక లెంత లె స్సాయె ననిన

రాజభోగంబు లన్న నారాజవదన

రమణుపే రని మది నెందు భ్రమ వహించు.

	సీ.	
విభుఁడు మాటాడుచో వెదకి తప్పులు పట్టుఁ,

        బొలయల్క నవలిమోముగఁ బరుండుఁ

గొనగోటఁ బ్రియుఁడు చెక్కు జుఱుక్కునను జీఱ,

        నిది యేటిసరస మం చీసడించు

ముచ్చటై నాథుండు మోవిఁ బల్మొన నొక్క,

        వెలయాలనా యంచు వీడనాడుఁ

దమకాన ధవుఁడు కందర్పకేళిఁ బెనంగ,

        నెంతసే పని తీపరింప సాగు

